
Istraga u vezi s Bugojnom
OSCE i OHR izražavaju žaljenje zbog činjenice što je načelnik
općine Bugojno Dževad Mlaćo opet odlučio da upotrijebi Dnevni
avaz za napade na rad Ombudsmena Federacije preko ombudsmana
Branke Raguz.  U svom broju od 8. februara 1999. godine,
Dnevni  avaz  je  objavio  naslov  “Ombudsman  Branka  Raguz  je
najodgovornija  za  zločin  u  Vrbanji”.   U  članku  se  citira
načelnik  Mlaćo  koji  navodi  da  je  ombudsman  Branka  Raguz
umiješana u djelovanje HVO-a i zločin počinjen nad Bošnjacima
u Vrbanji.  Načelnik Mlaćo je i ranije iznosio ovakve navode. 
Uprkos brojnim prilikama koje su mu pružene, on nikada nije u
potpunosti obezbijedio bilo kakve dokaze kao potvrdu svojih
navoda.   OSCE  i  OHR  smatraju  da  su  ovi  navodi  protiv
ombudsmana  gđe  Raguz  politički  motivirani  i  potpuno
neosnovani.  Primjećuje se da je članak objavljen neposredno
nakon dolaska Specijalnog izaslanika Visokog predstavnika za
Bugojno, 5. februara.

Načelnik Mlaćo koristi priliku da opet kritizira izvještaj
koji su Ombudsmani Federacije i OSCE izradili na zahtjev OHR-a
u  novembru  1998.  godine,  a  u  kojemu  se  taksativno  navode
slučajevi u kojima je državna imovina nezakonito dodjeljivana
od  strane  općinskih  organa  Bugojno.   Kako  se  navodi  u
zajedničkom  saopštenju  za  javnost  OSCE-a  i  OHR-a  od  9.
novembra 1998. godine, izradu ovog izvještaja je pokrenuo OHR
kao odgovor na brojne pritužbe od strane građana u vezi sa
kršenjem zakona u općini Bugojno.  OHR i OSCE u potpunosti
podržavaju  izvještaj  Ombudsmena  i  pozivaju  nadležnog
kantonalnog pravobranioca da ubrza istragu u vezi s predmetima
koji se navode u izvještaju.  Načelnik Mlaćo je na zadnjem
sastanku Zajedničke komisije sa općinom Prozor-Rama informiran
da  će  biti  lično  odgovoran  ukoliko  ovi  nalazi  potvrde
izvještaj  Ombudsmena.  

OSCE i OHR pozivaju načelnika Mlaću da se suzdrži od davanja
neodgovornih i huškačkih izjava, koje demonstriraju njegovu

potpunu nespremnost da poštuje zakon, te da otkloni posljedice
kršenja zakona u vezi sa nezakonitim dodjeljivanjem imovine. 
Ove  organizacije  sa  zaprepaštenjem  konstatuju  pristrasnost
prezentacije intervjua sa načelnikom Mlaćom u Dnevnom avazu,
naročito naslova, koji u najboljem slučaju predstavlja krajnje
nekompetentno novinarstvo, a u najgorem malicioznu klevetu. 


